
Inatsisartut  Suleriaasianni  §  36,  imm.  1  naapertorlugu  Naalakkersuisunut  apeqqut  imaattoq 
matumuuna saqqummiupparput:

Naalakkersuisunut apeqqut: Kommunit kattussuunneranni suliassat naalakkersuisuusima-
sunit  uninngatinneqarlutillu  kinguarsarneqarsimasut  suut  pineqarpat.  2009-mi 
kommuninut nuunneqartussat suut aamma sooq naammassineqanngillat?
(Siumup Inatsisartuni Ilaasortaatitai)

Tunngavilersuut:
Inatsisartut juunip 12-anni 2009 ataatsimiinneranni Naalakkersuisooqatigiinnut ilaasortanngortoq 
Anthon Frederiksen oqaaseqarpoq, kommunit kattussuunneranni suliassat ilaatigut uninngallutillu 
kinguaattoortinneqarsimasut.
Anthon  Frederiksenip  ilanngullugu  oqaatigaa  2009-mi  nuunneqartussat  massakkumut  suli 
naammassinngitsut.

Kommunit  sisamaasut  tunngavilersuutigalugu  oqaatigaat  2009-mi  suliassanut  nuussisoqassan-
ngitsoq, namminneq suliassaminnut iluminnilu nukittorsarnissaminnut atorusukkamikku.

Anthon  Fredriksenip  eqqunngitsumik  oqaaseqarluni  nassuiaanera  Inatsisartunut  salloqittaa-
neruvoq.  Taamaammat  Naalakkersuisuni  ilaasortap  ersarissumik  nassuiaateqarnissaa 
piumasaraarput.

Apeqqutinut Anthon Frederiksen ima akissuteqarpoq:
Akissut:
Septembarip  12-ani  2007-meersoq  Naalakkersuisuusimasut  aamma  KANUKOKA-p  akornanni 
isumaqatigiissut  ilanngullugu  nassiunneqartoq  innersuussutigineqarpoq.  Naalakkersuisut 
KANUKOKA-llu oqaloqatigiissutigalugu ingerlappaat suliassat tunniunneqarnissaat, taamaalilluni 
suliassat tunniunneqarneri sapinngisamik piaarnerpaamik pisinnaaqqullugu.

Akissutaaniartut  apeqqutinut  aalajangersimalluinnartunut  taamatullu  akisariaqartunut  Anthon 
Frederiksen akissuteqanngimmat matumuuna apeqqutit apeqqutigeqqittariaqalerpavut apeqqutinut  
akiuminaqisunut akissuteqarnissaa piumasaralugu. 

